
				આ પાનાનું પ્રુફરીડિંગ થઈ ગયું છે


હવે જો કોઈ એ પથિક ગઢ પાસે અટકતો,

શિલા ત્યાં આ વાંચી કંઈક દુઃખમાં તે ડૂબી જતો:-


'કલા છે ભોજ્ય મીઠી તે ભોક્તા વિણ કલા નહીં!'

'કલાવાન કલા સાથે ભોક્તા વિણ મળે નહીં !’







૭-૧-૧૮૯૭





મતભેદ








નહિ નહિ નવો કિન્તુ આ તો જુનો મતભેદ છે,

મુજ હ્રદયને ત્હારી સાથે છતાં મળવું ગમે;

કદિ કદિ અહીં આવી વેળા કટુ મતભેદની,

કદિ કદિ હશે આનન્દોની વળી લહરી અહીં.


કથન કરવું શાને, વ્હાલી! અહીં મતભેદનું?

જગ રમકડું આ તો આખું નકી મતભેદનું!

મળી મળી રહે હુંથી, વ્હાલી! મળાય જહીં જહીં,

જુદી જુદી વહે જ્યાં શ્રેણી ત્યાં જુદાઈ ભલે રહી.


પડ છુપી રહ્યાં હૈયે હૈયે અનેક જુદાઈનાં,

પ્રતિ હ્રદયમાં કિન્તુ મીઠી કંઈક સમાનતા;

મુજ જિગર આ, વ્હાલી! તુંને સદા અનુકૂલ હો,

રસ તુજ દિલે જેવો તેવો સદા ધરતું રહો.


હ્રદયરસ આ ઝીલાયેલો બને, કદિ ના બને,

મુજ જિગરને ધોખો આશા નહીં કંઈ એ હવે;

મળતર તણી આશા જૂઠી જનો ધરતાં દિસે,

ગતિ કંઈ કરી તે કીધામાં બધો બદલો મળે.


જગત પર આ જન્મ્યાં પ્રાણી સહુ મતભેદથી,

ફરજ સહુને શીર્ષે આંહીં જુદી જ જુદી પડી;

મુજ જિગર આ ત્હારા જેવું બરાબર હોય જો,

મુજ જિગરની આ સંસારે જરૂર કશી ન તો.


મત કંઈ મળ્યું - બાઝી બાઝી ઉરો ક્ષણ બે રહ્યાં,

અરર! તહીં એ છુપા કાંટા હતા મતભેદના;

નહિ સમજશું, ત્યારે ક્યાં તે જુદાઈ વસી હશે,

નહિ સમજશું, હાવાં ક્યાં આ ઉરો મળતાં હશે.




કલાપીનો કેકારવ/૨૯૦

